
Nafarroako Gorteetako kide den eta Nafarroako Alderdi Popularra talde parlamentarioari atxikita dagoen Maribel García Malo andreak, Legebiltzarreko Erregelamenduan ezarritakoaren babesean, honako mozio hau aurkeztu du: 
Zioen azalpena: 
Iragan ekainean, Nafarroako Parlamentuaren ordezkaritza bat bisitan joan zen Ezgaitasunaren Arreta Integralerako San José Zentrora, foru-erkidegoan halako ezaugarriak dituen zentro publikora. Bisita hartan, bertatik bertara ezagutu ahal izan genituen instalazioak eta zentroko ekipo profesionalak egiten duen lana. Ekipo hori  teknikariek eta, bereziki, arreta zuzeneko langileek osatzen dute, eta haien ahalegina eta dedikazioa funtsezkoak dira desgaitasun intelektual larria edo laguntza trinkoko beharrizanak dauzkaten 80 egoiliarren ongizatea bermatzeko. 
Arreta zuzeneko langileek agerian utzi dute kolektibo horrek 2018az geroztik bizi duen lan-diskriminazioko egoera; izan ere, Hezkuntza Departamentuko zaintzaileen birsailkapena onetsi zen orduan, halako moduan non D mailatik C mailara igaro baitziren. San José zentroko langileak, berriz, neurri horretatik kanpo gelditu ziren, nahiz eta Hezkuntzako langileen jatorri, oposizio, gaitegi eta kontratazio-zerrenda bera izan. Konparaziozko bidegabekeria horrek egoera inkoherentea ekarri du, zeren eta profil profesional bereko langileek ordainsari ezberdinak dauzkaten, zerbitzu ematen duten departamentua zein den. 
Zaintzaileen lana ez da lan asistentzial eta afektiboa egitera mugatzen, osasun-, gizarte- eta hezkuntza-arloko betekizunak ere baitauzkate, halako moduan non diziplina anitzeko erantzukizuna ere eskatzen baitzaie, D mailan eskatzen denaz harago doana, bereziki 92/2020 Dekretua indarrean sartu zenez geroztik, are gehiago handitzen baititu horien betekizunak. Kolektibo horrek, zeina gehienbat emakumez osatzen baita, justizia eta haien lanarekiko aitortza eskatzen du, bai eta haien sailkapen profesionala gaurkotzea ere, egiten duten baitezpadako ekarpena balioan jarriko duena. 
Horregatik guztiagatik, Nafarroako Parlamentuak Nafarroako Gobernua premiatzen du: 
l. Egin beharrekoa egin dezan San José zentroko zaintzaileak C mailan sartzeko, Hezkuntza Departamentuari atxikitako zaintzaileekin orduan egin zen moduan. 
2. 2025eko aurrekontuan hori egiteko behar den zenbatekoa jaso dezan.

